Кöрткерöс сиктса Айму радейтны велӧдан шöрин сетісны Россияса ДОСААФ-лӧн Коми Республикаын дінму юкӧнлы вӧдитчӧм вылӧ

Талун Коми Республикаса Юралысь Вячеслав Гайзер сетіс Россияса ДОСААФ-лӧн авиация департаментса директор генерал-майор Геннадий Бурчуклы официальнӧй документъяс. Татшӧм лоӧмторсӧ лӧсьӧдӧма Россияса воздушно-десантнӧй войскаяслысь лун пасйӧм кежлӧ. Кыдз векджык овлӧ, мероприятиелӧн медшӧр плӧщадканас лоис  Кӧрткерӧс районса аэродром.

«ВДВ — тайӧ ыджыд вын, миян страналӧн боевӧй кулак. Тадзи вӧлі, эм и пыр лоас. Кӧть служитӧны, кӧть запасынӧсь, десантникъяс кужӧны петкӧдлыны, кыдзи ӧтсӧгласӧн да ӧтвывтчӧмӧн колӧ овны. Талунъя праздникыс лоӧ бур эскӧданторйӧн да уна сикас войскаяслы примерӧн», - чолӧмаліс десантникъясӧс Вячеслав Гайзер.

Россияса ДОСААФ-лӧн авиация департаментса директор генерал-майор Геннадий Бурчук тшӧтш жӧ чолӧмаліс да пасйис: «Нимкодь, мый республикаын    велӧдӧны том йӧзӧс радейтны айму, лоны странаса патриотъясӧн, кодъяс водзӧ вылӧ кутасны дорйыны да видзны Россия».

Традиция серти, ВДВ лунлы сиӧм праздничнӧй мероприятие вылын нуӧдісны «Десантъяслы — мамсянь пирӧг» конкурс. Конкурсын участвуйтісны пӧгибнитӧм салдатъяслӧн мамъяс, кувсьӧм да пӧгибнитӧм боевӧй тышъясса участникъяслӧн дӧваяс, кодъяс таво пӧжалісны 32 пирӧг. Конкурсса жюриын вӧлі и Вячеслав Гайзер, коді видліс конкурсвывса став пӧжассӧ. Вермысьнас лои Ангелина Неустроева.

*** Кӧрткерӧсса сиктын  Айму радейтны велӧдан шöринӧ пырӧ объектъяс комплекс (модульнӧй конструкцияяс — сёянін, административнӧй корпус да мукӧд), а сідзжӧ взлётнӧй полоса да инфраструктура. Комплекссӧ стрӧитӧма сы могысь, медым нуӧдны томуловлы да том йӧзлы ас му радейтны велӧдӧм кузя мероприятиеяс. Учреждениелӧн могъяс — нуӧдны полевӧй велӧдан сборъяс, сӧвмӧдны военно-прикладнӧй спорт сикасъяс, парашютнӧй спорт, сетны отсӧг авиациялы да сӧвмӧдны сійӧс, дасьтыны Россия Федерацияса гражданаӧс военнӧй служба кежлӧ.
